
Violenza e dretg
Il nausch exempel franzos

DA GUIU SOBIELA-CAANITZ

■ Prest duai la giustia bavaraisa giudit-
gar trais scolars da Küsnacht/ZH che
han battì e blessà per part grevamain
pliras persunas, t. a. in um cleramain im-
pedì, ina notg sin las vias da Minca.
Nossa societad chapescha adina me-
glier ch’ella duai e sto sa fatschentar se-
riusamain cun il problem da la violenza.
In dals trumfs da cuss. guv. da Karin Kel-
ler-Sutter, candidata a la successiun da
cuss. fed. Hans-Rudolf Merz, è che lezza
scheffa da la giustia chantunala a Son Gagl
ha cumbattì la violenza chasauna a moda
umana ed efficazia (v. La Quotidiana dals
13 da fanadur 2010). Gist la citad da Va-
dian (1484–1551) è vegnida commovida
avant onns dal cas d’in magister assassinà
dal bab d’ina scolara. L’autur dal malfatg è
lura fugì en ses pajais, ma las autoritads da
là l’han extradì dacurt, mussond lur fidan-
za che la giustia da Son Gagl al sentenzie-
schia tenor dretg e raschun. Er en Fran-
tscha plansch’ins adina dapli pervi da la
violenza a scola. En lez reguard reageschan
las autoritads a moda curiusa. Il medem
stadi che bandischescha illegalmain da ses
territori burgaisas e burgais da l’Uniun eu-
ropeica lascha valair la violenza fisica da
mats encunter uffants pli flaivels u schi-
zunt encunter magistraglia. L’uniun «SOS
éducation»* ha ramassà passa 150 000 sut-
tascripziuns per ina petiziun en chaussa a
minister Luc Chatel. Ils 9 da settember,
trais dis suenter l’entschatta da l’onn da
scola en ina gronda part dal pajais, ha lez-
za organisaziun na-guvernamentala
(ONG) derasà ina communicaziun entitu-
lada: «Le professeur préfère se laisser mas-
sacrer!!!» («Il magister sa lascha pli gugent
mazzar»). Il text rapporta e commentescha
malfatgs giuvenils schabegiads l’emprim di
da scola en la Frantscha centrala, al «collè-
ge» (scola superiura) da Baubreuil sper Li-
moges.

Plitost vegnir pitgà
L’erox cunter veglia è stà in magister da
sport da 60 che pratitgescha la lutga da
boxa, il cumbat d’um ad um e l’autode-
fensiun en sia vita privata. Durant l’em-
prima ura da sport cun ina classa nova
«s’avischinan quatter mats smanatschants
da 15. Qua n’hani pers nagut; i èn scolars
anteriurs (…). I entschaivan ad ingiuriar
brutalmain ina scolara da 13 (…) cun in-
sultas tschuffas e degradantas. I na sa re-
strenschan betg a pleds. In dals mats pren-
da crappa e la tira si per la giuvna. Tschels
l’imiteschan. I la blessan en la fatscha. Igl
è pia ina vaira encrappada publica. Tran-
ter las perditgas stat per cletg il magister.
El siglia per proteger la giuvna. Ils agres-
surs fugian (…). Il magister cufforta la
scolara e fa quai ch’ins duai far en talas si-
tuaziuns: El la maina al lazaret da la scola

ed infurmescha las autoritads (…). Ma
cun bandunar la scola vegn el attatgà dals
quatter pitgauners zuppads davos il por-
tal. Per els èsi lev d’al dar fridas da tuttas
varts cun pes e pugns (…). Lura daventa
insatge nunditg (…). El tegn il chau tut-
tafatg fraid entant ch’el vegn pitgà. El
ponderescha tge ch’el duaja far (…). El
pudess metter immediat ils agressurs ord
cumbat. Dentant decida’l sapientivamain
d’als laschar valair. El enconuscha las con-
sequenzas d’ina reacziun per el sez. Sil-
suenter declera’l a la pressa: ‘Lur avess jau
gì entiert’ (…). Giuvens sut 16 onns na
ristgan nagut sch’i attatgan in magister;
ins n’astgass prender nagina mesira giudi-
ziala seriusa cunter els (…). Il magister pe-
rencunter avess segir stuì cumparair avant
dretgira u forsa schizunt ir en praschun
sch’el avess era mo sgriflà in da quels quat-

ter ‘uffants’.» Dalonder la petiziun a mi-
nister Chatel cun passa 150 000 sutta-
scripziuns: «Quai n’è betg normal che ma-
gisters vivan en la tema, na be da tscherts
scolars violents, ma cunzunt da repressa-
lias da l’administraziun e da las autoritads
sch’els ristgassan da reagir. Sco magistras
e magisters, geniturs, tattas e tats respon-
sabels, manegiainsa che noss uffants n’èn
betg protegids a scola sche la magistraglia
n’astga betg pli exercitar normalmain sia
autoritad, u schizunt reagir cunter agres-
siuns fisicas. Nus giavischain (…) che sco-
laras e scolars n’astgian betg pli attatgar la
magistraglia senza vegnir chastiads, cun la
stgisa ch’i sajan minorens.»

Impedir las entschattas
La communicaziun da pressa da l’ONG
commentescha lezza petiziun sco suonda:

«Nus duain renconuscher cun curaschi che
nus essan ids memia lunsch tar nossa vo-
luntad da lubir als uffants d’exprimer libra-
main a scola lur tendenzas, lur regl da dis-
pitar e lur violenza (…). L’autoritad dals
creschids fa basegn per proteger ils uffants
sezs. Ins vesa che l’indifferenza (‘laxisme’)
è la via la pli svelta vers la malgiustia, la de-
cumposiziun (‘dislocation’) sociala e la
brutalitad generalisada (…). Tuts geniturs
responsabels san ch’ils uffants basegnan
l’autoritad da la magistraglia. Quels geni-
turs che refuseschan quai n’astgan tuttina
betg sfurzar si la violenza da lur uffants als
noss (…). Nossa uniun appellescha dapi in
onn encunter la violenza a scola. Quai ha
gia muventà fitg bler. Strusch 140 com-
membras e commembers da l’assamblea
naziunala han sustegnì noss appel al mini-
ster (...). El sez ha entschavì a duvrar in lin-
guatg vaira nov. Finalmain punctuescha’l il
ferm propiest da chastiar mintga violenza
verbala a scola e da dischlocar en chasas da
correcziun uffants memia smanatschants
per classas normalas.» Questa davosa idea
n’è betg mo franzosa. Avant las elecziuns
da mars 2008 en il chantun Son Gagl è
cuss. guv. Karin Keller-Sutter sa pronun-
ziada en lez senn, sco era per «chastis pli ri-
gurus cunter il vandalissem» («L’Hebdo»
dals 8 da settember 2010, p. 32). Per cletg
na pon ins tuttina betg cumparegliar la si-
tuaziun en Svizra cun quella che «SOS
éducation» descriva e ch’ins enconuscha en
tschertas «banlieues» enturn Lyon e Paris.
Ma Publius Ovidius Naso (43 a. C.–17 s.
C.), en ses «Remedia amoris», scheva gia:
«Principiis obsta» («Impedescha las ent-
schattas!»).

* Delegà: Vincent Laaman.
Adressa: 120 boulevard Raspail, F-75006 Paris,
Posta electronica: contact@soseducation.com.
Internet: www.soseducation.com. Grazia fitg a
l’anteriur magister Jean-François Prieur (v. La
Quotidiana dals 16 d’october 2009) per la docu-
mentaziun davart «SOS éducation».

«Igl aunghel dils paupers»
Uonn eisi 100 onns dapi la naschientscha da Mumma Teresa

Igl ei stau la pli svelta beatificaziun dal-
la historia nova dalla Baselgia catolica.
Mo sis onns suenter sia mort ei Mumma
Teresa (1910–1997) vegnida alzada alla
honur dils altars entras Gion Paul II. Il
process leutier ha gia giu entschiet dus
onns suenter sia mort. Pil solit vegn quei
process buc iniziaus avon tschun onns
suenter la mort. Ussa duess la sanctifica-
ziun mo aunc esser ina damonda dil temps.
Mo aunc maunca la cumprova d’ina mira-
cla. Maria Teresa ei denton vegnida tracta-
da da sontga lunsch sur ils cunfins dallas
Indias e dallas religiuns ora. Il funeral sta-

tal a Calcutta culla participaziun da nume-
rus presidents da stadis, menaders da reli-
giuns e d’ina gronda populaziun ha de-
mussau la gronda veneraziun e renconu-
schientscha da Mumma Teresa per veta ed
ovras digl «aunghel dils paupers».

Ella ha adina vuliu star dalla vart dils
pli paupers. Ensemen culs commembers
dalla cuminonza «Missiunaras dalla care-
zia proximala» ch’ella ha fundau ei ella
s’engaschada pils scatschai dil mund, per
malsauns, drogai e moribunds. La lutga
per la veta ei adina stada el center da sias
activitads.

Maria Teresa, cul num Agnes Gonxha
Boiaxhiu, naschida ils 26 d’uost 1910 a
Skopie ella Mazedonia dad oz sco tierz af-
fon d’ina famiglia burgheisa, ha gia sentiu
sco giuvna matta il giavisch d’impunder
sia veta pigl agid als concarstgauns. Cun
18 onns ei Agnes entrada egl uorden ir-
landes da Loreto. Gia sco noviza ei ella
vegnida tarmessa a Darjeeling ellas Indi-
as. Sora Teresa ha fatg la scolaziun da sco-
lasta ed ha surpriu pli tard il menaschi
d’ina scola da giuvnas a Calcutta.

«Dieus ha clamau mei» ha sora Tere-
sa detg inaga. Duront 20 onns ha ella dau
scola, mo adina sentiu in malruaus in-
tern ed ha vuliu bandunar igl uorden per
seconfruntar cun paupradad e miseria els
slums da sia vischinonza directa. Pér
suenter liungas cuntraversas culs gremis
ecclesiastics ha sora Teresa saviu brattar
il vestgiu da sora cul vestgiu tradiziunal
indian dils paupers, il sari alv culla bor-
dura blaua. Da cheu naven ha ella acco-
gliu moribunds dallas chinettas per pro-
curar ad els ina digna mort, ella ha priu
si affons exponi sillas vias ed ha tgirau ils
malsauns che schischevan en paupradad
ed abandun. 1949 ha ella fundau siu
agen uorden, las Missiunaras dalla care-
zia proximala. Spertamein ei quella com-
munitad sederasada sigl entir mund. Oz
ei ella domiciliada en 137 tiaras sil
mund, ha 765 domicils e pli che 5000
commembers.

Mumma Teresa ha retschiert 1979 il
Premi nobel dalla pasch ed ha subiu
ina popularitad enorma gia duront ch’el-
la viveva. Ins ha denton era criticau ella.
Ins ha renfatschau ad ella ina caritas nun-
politica. Ella praticheschi mo il cumbat da

simtoms e tracti buca la menda dalla pau-
pradad allas ragischs. Era ha ins criticau
sia refusada stricta dall’anticoncepziun ar-
tificiala ed ina visiun globala conservati-
va. Enten retscheiver donaziuns hagi ella
buc adina intercuretg lur provegnientscha
magari dubiusa. Aschi ferma che Mum-
ma Teresa pareva ella publicitad cun sia
voluntad e cardientscha, ella fuva buca
privada da dubis da cardientscha sco ei fi-
gurescha en sias notizias persunalas publi-
cadas 2007. Gia en sia giuventetgna haTe-
resa sentiu abandun, lontanonza da Diu e
vitadad interna.

Tochen oz ha strusch enzatgei midau
ella renconuschientscha dall’ovra e dalla
persuna da Mumma Teresa. Quei sebasa
silla credibilitad e sigl engaschi carismatic
da quella graziusa dunnetta, e sil maletg
da quella femna ch’ei e resta imprimius el-

la memoria dils carstgauns. Las Missiuna-
ras dalla carezia proximala cuntinueschan
consequentamein vinavon la via da
Mumma Teresa. Ellas tgiran mintg’onn
varga in milliun malsauns, meinan casas
per moribunds, leprus e malsauns da Si-
da, persunas senza tetg, drogai e s’occupe-
schan da mellis affons. Quell’ierta resta,
era sche Mumma Teresa vegn gleiti sanc-
tificada ni buc.

Profundamein impressiunada ei mia
feglia Claudia Maria s’engaschada suenter
il tsunami da 2004 ell’Indonesia en in edi-
feci dallas Missiunaras dalla carezia proxi-
mala. Ella confirma perschuadida che
l’ovra da MummaTeresa cuntinuescha era
oz dil tuttafatg las directivas che quella
dunna carismatica ha determinau a sias
uras en siu uorden caritativ.

Dumeni Capeder, Lucerna

